Nafarroako ikastetxe guztietan arbel digital interaktiboak edukiko dituzte ikasturte honetan
Hori eman du aditzera Sanz Lehendakariak Haur eta Lehen Hezkuntzako 2010-2011 ikasturtearen inaugurazio ekitaldian
Nafarroako Gobernuak arbel digital interaktiboak jarriko ditu Lehen Hezkuntzako bosgarren mailan, urte amaierarako. Era horretan, informazio eta komunikazio teknologia berriak ikasgeletan jartzea helburu duen Integra IKT programak proiektu esperimental izateari utziko dio: foru erkidegoko Haur eta Lehen Hezkuntzako ikastetxeko publiko eta itunduetan ezarriko dute. Hori lortzeko, Hezkuntza Departamentuak 2,5 milioi euro inbertitu ditu azken bi urteetan.
Hori da Haur eta Lehen Hezkuntzako 2010-2011 ikasturteko berritasun nagusia. Ikasturtea gaur goizean inauguratu du Nafarroako Gobernuko Lehendakariak, Miguel Sanz Sesmak, Zangozako Luis Gil ikastetxe publikoan antolatutako ekitaldian; ikastetxe hori joan den urtean aipatu programa esperimentu moduan abian jarri zuten ikastetxeetako bat da. Inaugurazio ekitaldira bertaratu dira, baita ere, Alberto Catalan Higueras, Hezkuntza kontseilaria; Elena Torres Miranda, Nafarroako Parlamentuko burua; Eskisabel Suescun Hualde, herriko alkatea; eta Rosa Estaun Solano, ikastetxeko zuzendaria.
Ikasturte akademikoa hilaren 3an hasi zuten Haur eta Lehen Hezkuntzako hamasei ikastetxeko ikasleek; aste honetan beste 203 ikastetxetako ikasleek heldu diote hariari. Guztira, hezkuntza maila horietan 64.000 ikasle egongo dira 2010-2011 ikasturtean, joan de ikasturtean baino pixka bat gehiago. Irakasleei dagokienez, 5.000 irakasle baino gehiago daude maila horietan eskolak ematen. Unibertsitatez kanpoko irakaskuntzako gainerako ikasleak (DBH, Batxilergoa eta LH) hilaren 10etik aurrera hasiko dituzte eskolak, pixkanaka.
445 ikasgela digital
Nafarroako Gobernuak 1,75 milioi euro jarri ditu aurten ikasgeletan arbel digital interaktiboak instalatzeko. Guztira 400 arbel baino gehiago jarriko dituzte eta, horrela, foru erkidegoan 445 ikasgela digital egongo dira (328 ikastetxe publikoetan eta 177 itunduetan); arbel horiek 7.994 ikaslek baliatuko dituzte (ikastetxe publikoetan 5.239 ikaslek eta itunduetan 2.755 ikaslek).
Ekimena 2009-2010 ikasturtean jarri zuten martxan esperimentu moduan, Haur eta Lehen Hezkuntzako hemeretzi ikastetxetan; horretarako 750.000 euro inbertitu zituzten. Hortaz, bi urtean lortuko dute (2009 eta 2010) Integra IKT programa foru erkidegoko ikastetxe publiko eta itundu guztietan ezarria egotea.
Hala, 2010. urte amaieran Lehen Hezkuntzako bosgarren mailako ikasgela guztietan ekipamendu hau edukiko dute: arbel digital interaktiboa (arbelak dauzka datuak proiektatzeko bideoa, ukipen arbela eta bozgorailu autoanplifikatuak), irakasleentzako mahaiko ordenagailua eta dokumentu digitalak irakurtzeko gailua.
Jarduera hori beste aurrerapauso bat da Hezkuntza Departamentuak teknologia digitala pixkanaka Lehen Hezkuntzako hirugarren zikloko ahalik eta ikasgela gehienetan ezartzeko daukan helburua lortzeko. Alde horretatik, arbel digital interaktiboak instalatzeak bermatuko du Integra IKT programa ezartzeko baldintza hobeak edukitzea, arrazoi hauengatik:
- Lehen Hezkuntzako bosgarren mailako ikasgela guztietan azpiegitura elektriko eta sare egokiak edukiko dituzte, argindar eta sare hartuneak instalatuko direlako edo daudenak hobetuko dituztelako.
- Lehen Hezkuntzako bosgarren mailako ikasgela guztiek teknologia digitala edukiko dute. Ordenagailu finko bana edukiko dute, proiekzio kanoi batera eta arbel digital interaktibora konektatuta; ordenagailuak Interneteko konexioa ere edukiko du, ikastetxeko tokiko sareari esker.
- Elkarlanean eta sarean lanean aritzeko metodologia aurreratuak erabil daitezke.
- Ikasle gehiagok erabiliko dituzte IKTak eta, beraz, gaitasun digital handiagoa edukiko dute.
- Lehen Hezkuntzako bosgarren mailako irakasleak informazio eta komunikazio teknologia berrien erabileran trebatuko dira, baita hezkuntza material digitalen erabileran, sorreran eta gestioan eta sareko lanarekin zerikusia duten metodologietan. Gogoratu Haur eta Lehen Hezkuntzako irakasleen %66k ordenagailua baliabidea gisa erabiltzen duela ikasgelan gutxienez arlo edo irakasgai bateko unitate didaktiko batean.
Zangozako Haur eta Lehen Hezkuntzako Luis Gil ikastetxea
Zangozako Haur eta Lehen Hezkuntzako Luis Gil ikastetxe publikoa duela 30 urte baino gehiago jarri zuten martxan. Ikastetxean herri hauetako hiru eta hamabi urte arteko ikasleak hartzen dituzte: Zangoza, Esa, Ledea, Gabarderal (Zangoza), Ageza (Ezporogi). Gallipienzo, Eslaba eta Lerga. 
2010-2011 ikasturtean 444 ikasle matrikulatu dira, G ereduan (erabat gaztelaniaz) eta A ereduan (gaztelaniaz eta euskara irakasgai gisa).
Azken asteetan, ikastetxean birmoldaketa lanak egin dituzte, 200.000 euro inguruko aurrekontuarekin. Zehazki, eraikineko komunak berritu dituzte, gaizki zeudelako eta, gainera, ez zirelako Haur Hezkuntzako ikasleentzat (3, 4 eta 5 urtekoentzat) egokiak; eta egurrezko leihoak kendu eta aluminiozko edo PVCzko beste batzuk jarri dituzte, kanpotik isolatzeko eta energia aurrezteko.
